
Potpisani ugovori o stipendiranju s novim 
studentima stipendistima za akademsku 
2025/2026. godinu
U skladu sa svojom dugogodišnjom misijom, Fondacija 
Hastor krajem ovog mjeseca upriličila je potpisivanje 
ugovora o stipendiranju s novim studentima 
stipendistima, odabranim putem Konkursa za dodjelu 
stipendija za akademsku 2025/2026. godinu.

Ovim događajem ozvaničen je početak novog 
stipendijskog ciklusa, kroz koji Fondacija Hastor 
nastavlja pružati kontinuiranu finansijsku podršku 
studentima i studenticama širom Bosne i Hercegovine. 
Program stipendiranja osmišljen je kao sveobuhvatna 
podrška mladima tokom njihovog akademskog puta, s 
ciljem olakšavanja studiranja, jačanja ličnih kapaciteta 
i stvaranja preduslova za njihov profesionalni razvoj.

Potpisivanje ugovora predstavlja važan trenutak 
i za Fondaciju i za nove stipendiste, jer označava 
početak zajedničkog puta zasnovanog na povjerenju, 
odgovornosti i zajedničkim vrijednostima. Kroz jasno 
definirana prava i obaveze, stipendijski program 
podstiče akademsku posvećenost, lični rast i aktivno 
učešće mladih u društvenim procesima.

Fondacija Hastor kroz svoj program stipendiranja već 
godinama sistemski ulaže u obrazovanje, vjerujući da 
su znanje, trud i predanost temelj pozitivnih društvenih 
promjena.

Pripremila: Sanita Fuško



Saradnja Općine Novi Grad Sarajevo i 
Fondacije Hastor – uspješno realiziran 
projekat “Volonterizam kao mehanizam 
za osnaživanje mladih”
Projekat “Volonterizam kao mehanizam za osnaživanje mladih” realiziran je u saradnji Općine Novi 
Grad Sarajevo i Fondacije Hastor, koje su i ove godine, udruženim djelovanjem, osigurale finansijsku 
i mentorsku podršku učenicima osnovnih i srednjih škola te studentima s područja općine Novi Grad 
Sarajevo.

Općina Novi Grad Sarajevo sufinansirala je projekat u iznosu od 3.000,00 KM, a sredstva su utrošena 
na isplatu redovnih mjesečnih stipendija stipendistima u periodu od septembra do decembra. Ovaj 
projekat pružio je mladima s područja općine Novi Grad Sarajevo priliku za aktivno uključivanje u 
volonterske i edukativne aktivnosti, uz istovremenu finansijsku i mentorsku podršku učenicima i 
studentima koji se nalaze u stanju socijalne potrebe. Kroz ovaj projekat dodatno je ojačana veza 
između mladih i lokalne zajednice te važnost volonterizma kao jednog od ključnih mehanizama 
društvenog angažmana mladih.

Tokom realizacije projekta učenici su kroz edukativne i mentorske radionice obrađivali različite 
teme u vezi sa značajem volontiranja, društvenim aktivizmom te razvojem ličnih, profesionalnih i 
poduzetničkih vještina.

Ovim projektom potvrđena je važnost partnerstva institucija i organizacija u stvaranju pozitivnih 
promjena, osnaživanju mladih i razvoju volonterizma u lokalnoj zajednici. Zahvaljujemo Općini 
Novi Grad Sarajevo na pruženoj podršci pri realizaciji projekta “Volonterizam kao mehanizam za 
osnaživanje mladih”.



Alumnisti Fondacije Hastor obezbijedili 
novogodišnje paketiće kroz projekat 
“Radost se dijeli”

Alumnisti Fondacije Hastor drugu su godinu 
zaredom organizirali akciju prikupljanja 
novogodišnjih paketića, s ciljem da obraduju djecu 
kojoj su pažnja i radost najpotrebnije.

Naši su pažljivi alumnisti ovaj put svoju pomoć 
odlučili pružiti kroz projekat “Radost se dijeli” 
Udruženja “Hrabro srce” iz Zenice. Ovaj projekat 
imao je samo jedan cilj, a to je osmijeh na licima 
najmlađih, kojima će humani ljudi obezbijediti 100 
novogodišnjih paketića.

Naši posebni alumnisti po ko zna koji put pokazali 
su da imaju srca ispunjena samo ljubavlju, 
pažnjom, empatijom i humanošću. Za njih je svaki 
osmijeh jedna pobjeda, a Fondacija Hastor i ovom 
prilikom ističe ponos i iskrenu zahvalnost svojim 
alumnistima koji kroz život pokazuju zašto su bili i 
ostali dio naše priče.



Ponosnim koracima kroz BiH – Tešanj – 
privredno blago Bosne i Hercegovine

Ekipa Fondacije Hastor posjetila je Tešanj – 
privredno blago Bosne i Hercegovine. Smješten 
između brda, uz rijeku Tešanjku, Tešanj nosi 
bogatu historiju Bosne i Hercegovine i dokazuje 
potencijal naše države, kako u privrednom tako i u 
turističkom smislu.

Tešanjska gradina čuvarica je grada i historije, koja 
plijeni svojom ljepotom i pruža prostrani pogled 
na Tešanj, a unutar nje nalaze se i druge kolijevke 
prošlosti poput muzeja i malih radnji zahvaljujući 
kojima možemo osjetiti Tešanj nekada i sada.

Unutar turističke ponude značajna pažnja pripada 
predivnom Eminagića konaku koji oživljava prošla 

vremena i način življenja bogatih porodica kakva 
je bila i porodica Eminagić. Prikazujući svaki kutak 
ovog konaka, govorimo o običajima i tradiciji iz tog 
vremena.

Muamer Duratbegović, alumnista Fondacije Hastor, 
ugostio nas je u ovom predivnom gradu i objasnio 
zašto je baš Tešanj jedna od najrazvijenijih općina 
u Bosni i Hercegovini.

Cijelo izdanje iz Tešnja dostupno je na našem 
YouTube kanalu “Fondacija Hastor”.



INTERVJU MJESECA –
2025. godina u Fondaciji Hastor

Intervju mjeseca donosi razgovor s uposlenicima Fondacije Hastor, onima koji ovu priču žive svaki dan. 
Kroz njihove riječi otkrivamo kako je izgledala 2025. godina u Fondaciji, ispunjena predanim radom, 
pažnjom i odgovornošću. Svaka zaprimljena molba, svaka stipendija i svaki volonterski sat obrađuju se s 
posebnom pažnjom. Tim Fondacije Hastor čine bivši stipendisti, koji najbolje razumiju vrijednost pružene 
prilike i s ponosom dijele svaki osmijeh, svaku zahvalu i svaku pobjedu koju naše stipendiranje donosi.

1. Kako biste, iz Vaše perspektive, opisali 2025. godinu u 
Fondaciji Hastor?

Iz moje perspektive, 2025. godina u Fondaciji Hastor bila je izuzetno 
dinamična. Kao dugogodišnja stipendistica, imala sam priliku da kroz 
različite uloge, prvo kao volonterka, zatim kao dio administracije, a danas 
i kao uposlenica upoznam Fondaciju bolje. Rad za dobrobit mladih nešto 
je što me istinski raduje i što mi daje dodatni motiv i vjetar u leđa. Kao i 
svake godine Fondacija je primila veliki broj novih stipendista, a ja sam 
imala priliku da učestvujem u gotovo svim fazama procesa, od organizacije, 
komunikacije, do direktnog rada s mladima. Ta iskustva omogućila su mi 
da bolje razumijem potrebe stipendista, ali i da aktivno doprinesem jačanju 
mreže mladih ljudi širom Bosne i Hercegovine. Godinu 2025. pamtim 
kao godinu rasta, kako ličnog tako i profesionalnog, ali i kao potvrdu da 
zajedničkim radom možemo graditi snažnu, povezanu i podržavajuću 
zajednicu mladih.

2. Koji su bili ključni projekti Fondacije Hastor u 2025. 
godini i koje rezultate biste posebno istakli?

Tokom 2025. godine Fondacija Hastor realizirala je niz značajnih projekata, 
a posebno bih istakla saradnje s općinama, ne samo na području 
Sarajeva već i širom Bosne i Hercegovine. Izuzetno kvalitetna saradnja s 
općinama predstavlja snažan primjer zajedničkog djelovanja u cilju jačanja 
prosperiteta mladih i stvaranja boljih prilika za njihovo obrazovanje i 
razvoj. I ove godine smo, nakon uspješnog okončanja pilot faze mentorskog 
programa Prvi korak u poslovni svijet nastavili ovaj sjajni projekat koji naše 
vrijedne studente uvodi u profesionalno okruženje i pruža neprocjenjivo 
iskustvo. Jedan od projekata na koji sam posebno ponosna, a u čijem sam 
planiranju i organizaciji učestvovala, jeste novi projekat “Zajedno za znanje i 
obrazovanje”. Kroz ovaj projekat Fondacija ide korak dalje i pruža besplatne 
instrukcije i edukativne radionice svim učenicima, uključujući i one koji nisu 
stipendisti Fondacije Hastor. Na taj način omogućavamo da i učenici izvan 

Neyla Yasemin Ergun, saradnica 
za projekte i edukaciju

Maida Sarić, menadžerica Odjela 
za promociju, razvoj i projekte



naše mreže dobiju istu vrstu podrške, znanja i prilika. Posebno smo ponosni 
na ovaj projekat jer njime pomažemo, jačamo zajednice i gradimo mlade 
s idejom da svako dijete zaslužuje jednake prilike za obrazovanje. Svjesni 
smo činjenice da su dodatne instrukcije danas često finansijski nedostupne 
velikom broju roditelja, te upravo zato želimo pružiti maksimalnu podršku 
učenicima i njihovim porodicama. Radujemo se nastavku postojećih, ali 
i novim saradnjama i projektima koji nas očekuju u 2026. godini, s ciljem 
da nastavimo jačati obrazovni sistem i podršku mladima širom Bosne i 
Hercegovine.

3. Koje kompetencije ili vrijednosti, prema Vašem mišljenju, 
stipendisti najviše grade kroz aktivnosti Fondacije?

Prema mom mišljenju, stipendisti Fondacije Hastor kroz različite aktivnosti 
razvijaju čitav niz važnih kompetencija i vrijednosti. Prije svega, dolazi do 
značajnog jačanja samopouzdanja, komunikacijskih i interpersonalnih 
vještina. Stipendisti kroz različite vidove volontiranja stječu praktično 
iskustvo i znanje, naročito u radu s djecom i mladima, što im kasnije 
predstavlja veliku prednost na tržištu rada. Volontiranje u administraciji 
Fondacije vrlo je dinamično i zahtijeva visok stepen snalažljivosti, 
odgovornosti i organizacije, posebno kroz svakodnevnu komunikaciju, 
rad s dokumentacijom te rješavanje različitih izazova. Svaka naučena 
vještina i svako iskustvo koje steknu ima dugoročnu vrijednost. Posebno 
bih izdvojila razvoj liderskih vještina, kao i jačanje komunikacijskih i 
interpersonalnih kompetencija, koje stipendistima pomažu da se lakše 
prilagode profesionalnom okruženju i samouvjerenije grade svoju karijeru. 

Amela Dedić, menadžerica Odjela 
za obrazovanje i odgoj

Voljela bih podijeliti i lično iskustvo, jer sam i sama ranije imala strah od javnog nastupa i govora pred 
ljudima, ali sam još kao stipendistica kroz različite aktivnosti Fondacije naučila kako taj strah pretvoriti u 
motivaciju.

4. Da li ste uočili porast interesa za određene teme ili 
vještine među stipendistima?

Naravno, u posljednje vrijeme jasno bilježimo porast interesa stipendista 
za određene teme i vještine koje prate savremene potrebe društva. 
Posebno se ističe interes za teme u vezi sa sigurnošću na internetu, jačanje 
samopouzdanja, lični razvoj i motivaciju, ali i za oblasti u vezi s IT sektorom. 
Kada je riječ o vještinama, primjećujemo da učenici sve više razvijaju 
digitalne kompetencije, poput rada na računaru, grafičkog dizajna, 
programiranja i drugih IT vještina. Drago nam je što naši stipendisti dolaze 
s različitih fakulteta te pokazuju izuzetnu sposobnost prilagođavanja i 
rada na više zadataka istovremeno. Ovakav porast interesa pokazuje da su 
stipendisti svjesni važnosti kontinuiranog učenja i razvoja vještina koje će im 
pomoći da budu konkurentni na tržištu rada, ali i odgovorni, samouvjereni i 
informirani mladi ljudi spremni odgovoriti na izazove budućnosti.

Emra Kulo Begić, koordinatorica 
Odjela za obrazovanje i odgoj



5. Na šta ste kao tim najponosniji kada se osvrnete na 2025. 
godinu?

Kao tim smo najponosniji na uzajamnu podršku, kolegijalnost i zajednički 
osjećaj svrhe koji nas povezuje. Svi dijelimo isti cilj, a to je da Fondacija 
Hastor bude što uspješnija i da svojim radom pomognemo što većem broju 
mladih ljudi. Osnivači Fondacije Hastor su od samog njenog osnivanja 
imali jasnu viziju – da Fondacija Hastor podstiče pozitivne promjene 
u bosanskohercegovačkom društvu, a mi smo ponosni što smo i ove 
godine, uz podršku Upravnog odbora, imali priliku da stojimo iza te vizije. 
Posebno sam ponosna na naš tim jer nas povezuje i zajedničko iskustvo 
zbog toga što smo bivši stipendisti Fondacije Hastor, što nam omogućava 
da s dodatnom empatijom i razumijevanjem prepoznamo potrebe drugih. 
Ta posebna povezanost i međusobno povjerenje čine naš tim snažnim i 
usmjerenim prema istim vrijednostima. Ovim putem želim uputiti iskrenu 
zahvalnost svojim kolegicama: Aliji, Ameli, Emri, Dženani, Neyli, Maidi i 

7. Šta za Vas znači raditi u Fondaciji Hastor?

Raditi u Fondaciji Hastor znači svaki dan, iznova i iznova, biti značajna karika 
u ostvarivanju snova hiljada mladih ljudi. Pružamo finansijsku podršku, 
ali ono što je jednako važno jeste prijateljski oslonac koji njegujemo od 
prvog dana postojanja Fondacije. Kolegice i ja svjedočimo raznim životnim 
pričama i onim teškim, emotivnim, ali i onim lijepim, veselim. Sve to za nas 
predstavlja lični rast jer nastojimo biti svjetlo u životima onih na kojima 
ostaje budućnost Bosne i Hercegovine.

Lejla Đonlagić, direktorica 
Fondacije Hastor

Semra Mehić, saradnica za 
administraciju Razgovarala: Lamija Sejdić

Semri. Svojim trudom i posvećenošću zajedno doprinosimo tome da svi naši napori, aktivnosti i projekti 
imaju jasan krajnji cilj, a to je da mladim ljudima promijenimo život, pružimo podršku u ključnim trenucima 
i osnažimo ih da jednog dana i sami postanu dio lanca dobrote i podrške te nosioci pozitivnih promjena
 u našem društvu.

6. Šta Vas je najviše motiviralo u radu tokom ove godine?

Ono što me je najviše motiviralo tokom ove godine jeste spoznaja da svojim 
radom direktno doprinosimo dobrobiti mladih ljudi. Istinski me raduje i 
pokreće činjenica da zajedno gradimo bolju budućnost za mlade, ali i za 
Bosnu i Hercegovinu u cjelini. Nema ničega vrednijeg od osjećaja da ste 
nekome pružili podršku u pravom trenutku, posebno kada čujete glas 
zahvalnosti s druge strane telefona i shvatite da ste nekome olakšali put ka 
ostvarenju njegovih ciljeva.

Alija Čengić, administrativna 
asistentica



Uz instruktivnu nastavu Fondacije 
Hastor matematika i fizika postaju 
lako savladivi predmeti

Matematika i fizika spadaju među najzahtjevnije predmete u školama. Mnogi se 
učenici bore s teškim gradivom, a privatne instrukcije predstavljaju finansijski 
teret za porodice. Fondacija Hastor prepoznala je ovaj problem i ponudila 
rješenje kroz Klubove za instruktivnu nastavu. U okviru volonterskog programa, 
studenti stipendisti pružaju besplatnu pomoć učenicima stipendistima.

Klub za matematiku i fiziku okuplja studente koji pomažu osnovcima 
i srednjoškolcima savladati gradivo. Ova podrška ide dalje od samog 
objašnjavanja formula i zadataka. Studenti grade povjerenje kod učenika i 
motiviraju ih da vjeruju u vlastite sposobnosti. Rezultati su vidljivi i mjerljivi. 
Učenici popravljaju ocjene i uspješno polažu ispite. Roditelji više ne moraju 
izdvajati novac za privatne časove.

Studentica Emina Bristrić već drugu godinu volontira u Klubu za matematiku 
i fiziku. Njeni sastanci s učenicima uključuju kratak teoretski uvod i izradu 
zadataka. Tok svakog sastanka prilagođava potrebama svakog učenika. Pored 
prenošenja znanja, Emina ulaže poseban trud u pružanje motivacije i podrške.

Najuspješnijim sastancima smatram one u kojima primijetim aktivno 
učestvovanje učenika. Upravo ta interakcija me motivira, a najdraži osjećaj mi 
je kada mi jave oni ili njihovi roditelji neki uspjeh koji su postigli zahvaljujući 
mojim instrukcijama. Razmišljam da ako pomognem barem jednom djetetu i 
budem mu inspiracija, moj cilj je dostegnut, a misija ispunjena, ističe Emina.

Pripremio: Lorens Stranjak

Pozivamo Vas 
da se pridružite našoj misiji i 
doprinesete ispunjenju snova 
perspektivnih učenika i mladih 
ljudi koji trebaju našu pomoć.

Ukoliko  želite podržati rad Fondacije Hastor,

uplatu donacije možete izvršiti na jedan od transakcijskih računa:

ASA Banka d.d. Sarajevo:

1346101000825159

Raiffeisen Bank BH d.d. Sarajevo:

1610000055230065

Unicredit Bank d.d. Sarajevo:

3389002201775656

Grafički dizajn

Adan Zukančić 

Kontaktirajte nas!

Bulevar Meše Selimovića 16,
Sarajevo

033 774 789 
033 774 823 

fondacija@hastor.ba

